
Abstrak 
Petungan yaiku digenahake lan dietung kanthi tliti; wilagan, dina, sasi, taun, lsp. kanggo nemtokake jodho, rejeki, wewaler, lsp. Wujud kabudayan kang ana ing Dhusun Gambar, Desa Mirigambar, Kecamatan Sumbergempol, Kabupaten Tulungagung yaiku Petungan Dina Kanggo Mantu (PDKM). Bab kasebut minangka wujud masyarakat kanggo golek keslametan marang Gusti Pengeran kanggo mantu. Saliyane iku uga nduweni ancas kanggo ngadohake samubarang kang ora dikarepake amarga dina kang dipilih kanggo mantu ora trep. 

Punjering panliten kang bakal dijlentrehake sajrone panliten yaiku: (1) piguna petungan dina, (2) kepriye carane ngetung dina kanggo mantu, (3) apa fungsine petungan dina kanggo masyarakat ing Tulungagung mligine Desa Mirigambar, lan (4) kepriye owah-owahaning petungan dina kanggo mantu gegayutan karo lumakune jaman.

Kanggo nggayuh tujuwane panliten, panliti nggunakake maneka warna konsep. Konsep folklor saka Danandjaja digunakake kanggo mawas wujud folklor. PDKM kalebu saperangan lisan. Sajrone panliten iki kanggo ngandharake ngenani makna nggunakake konsep teorine Pierce, lan pamawase Herusatoto. Kanggo ngandharake ngenani owah-owahaning tradhisi nggunakake pamawase Koentjaraningrat lan Sukarman. Panliten iki nggunkakae metodhe deskriptif kualitatif amarga panliten iki kanggo nggoleki dhata kanthi cara jangkep. Dhata kang digunakake yaiku ngandhut sawijining makna. Saliyane iku dhata kang dikumpulake arupa tembung lan gambar. Dhata kasebut dipikolehi kanthi cara metodhe lan teknik observasi. Tatacara nganalisis dhata sajrone panliten iki nggunanake open coding, axial coding, lan selective coding.

Asil panliten PDKM ngandharake ngenani piguna petungan dina tumrap masyarakat ing Tulungagung mligine desa Mirigambar. Ing jaman biyen masyarakat ing desa Mirigambar padha nganut agama Hindu, kabuten saka anane peningglan arupa candhi kanggo sarana ibadah. Wiwitan saka iku petungan dina ditindakake nganti saiki. Petungan dina kasebut disebarake kanthi cara turun tumurun kanthi pathokan kang akeh. Miturut ajaran kang wis disebarake pathokan kasebut ora bisa dipisah-pisah lan ana gegayutane. Pathokan kasebut antarane: (1) taun, (2) penanggalan, (3) sasi, (4) dina lan pasarane, (5) wuku, lan (6) pasungdari. Pasungdari minangka cara petungan dina kang mbedakake karo cara petungan dina ing desa liya.

Sarana kang digunakake sajrone petungan dina yaiku epek-epek tangan kiwa. Fungsi saka PDKM yaiku: (1) kanggo golek keslametan saka Gusti Kang Maha Kuwaos nalika mantu, (2) kanggo ngadohne masyarakat saka samubarang kang ora dikarepake, lan (3) kanggo njaga kalestarene petungan dina kang wis ana wiwit jaman leluhur, supaya ora ilang lan cures. PDKM ing jaman saiki lan biyen tamtune ana bedane. Babagan kang beda sajrone PDKM yaiku cara pamilihan tanggal, sarana pengetungan, lan cara ngetung dina. Owah-owahan sajrone PDKM iku dijalari saka rong faktor. Faktor saka njero kang njalari owah-owahane kabudayan yaiku discovery lan invention, dene faktor saka jaba yaiku anane difusi lan akulturasi.
PURWAKA 
Landhesane Panliten

Sudikan (2001:4-6) ngandharake kabudayan nuswantara kaperang dadi telu, yaiku (1) kabudayan lokal, (2) kabudayan dhaerah, lan (3) kabudayan nasional. Saben-saben kabudayan kasebut ora bisa tuwuh dewe-dewe. Antarane siji kabudayan klawan siji kabudayan liyane iku nduweni gegayutan kang bisa ndadekake katelune kabudayan kasebut ora ilang. Kabudayan lokal ora bisa kuwat tanpa disengkuyung kabudayan dhaerah, kabudayan dhaerah ora bisa kuwat tanpa disengkuyung kabudayan nasional, lan uga suwalike.

Salah sijine budaya Jawa kang nganti saiki isih dijunjung kanthi luhur lan ngrembaka, yaiku pawukon, primbon lan petungan Jawa. Kabeh iku isih ana sesambungane karo penanggalan Jawa. Penanggalan Jawa minangka sarana kang nganti saiki isih dadi paugerane masyarakat Jawa kanggo nemtokake dina kang trep. Rassers (1922), sarjana saka nagara Walanda, nduweni kawigaten masyarakat tumprap sastra lan budaya Jawa. Dheweke njlentrehake manawa masyarakat Jawa njunjung kanthi luhur nilai-nilai budaya kang asipat adiluhung (Suwarni, dkk: 2011:16).

Tulungagung kabupaten kang isih ngugemi kabudayan lokal. Salah sawijining kabudayan lokal kang narik kawigaten lan bakal diteliti ing kene yaiku ngenani “Petungan Dina Kanggo Mantu Ing Tulungagung”, banjur kang dicekak dadi PDKM. PDKM iki wis ditindakake wiwit jaman biyen lan diwarisake kanthi cara turun-tumurun. Manawa dina kasebut ora digoleki utawa dietung kanthi trep mula dina kang bakal dianggo mantu iki nggawa teges kang ora becik kanggo mbangun balewisma.

Prijotomo sajrone Endraswara (2010:54) ngandharake masyarakat Jawa pancen nduweni konsep etung lan petung. Petung yaiku panjelasan kang kerep dibarengi karo pertimbangan-pertimbangan lan penjelasan adhedhasar apa kang dadi petungan, lan nduweni aspek kualitatif. Dadi petungan dina yaiku pertimbangan, kanggo ngetung lan nemtokake dina kang trep. Petungan dina kang nganti saiki isih akeh diugemi dening masyarakat Jawa yaiku petungan dina kanggo mantu.

Adhedhasar andharan kasebut, panulis nduweni pepinginan nliti PDKM kasebut. Panulis njupuk babagan kasebut amarga bab iki narik kawigaten yen ditintingi saka aspek makna, fungsi lan owah-owahahe kabudayan. Babagan kang paling wigati saka petungan dina kang kapisan yaiku petungan dina nduweni pangaribawa kang gedhe banget tumrap masyarakat kanggo urip bebrayan, lan bab petungan dina kasebut durung ana kang naliti. Tujuwane supaya ngerteni sepira wigatine petungan dina kanggo masyarakat. Saliyane iku uga kanggo nguri-uri kabudayan Jawa supaya ora cures lan supaya tambah ngrembaka. Tintingan dipunjerake ing babagan fungsi lan owah gingsir sajrone petungan dina sarta wigati kanggo masyarakat Desa Mirigambar lan sakiwa tengene.

Undheraning Panliten

Adhedhasar lelandhesan panliten, underaning panliten kang arep ditintingi, yaiku masalah fungsi lan owah gingsir kang ana ing Petungan Dina Kanggo Mantu ing Mirigambar, Sumbergempol, Tulungagung. Masalah kang arep dirembug  bisa diandharake kaya ana ing ngisor iki:

(1) Apa alasane masyarakat nindakake petungan dina?

(2) Kepriye carane ngitung dina kang trep kanggo mantu?

(3) Apa fungsine petungan dina kanggo masyarakat Tulungagung, mligine ing Desa Mirigambar?

(4) Kepriye owah gingsire PDKM ing Tulungagung mligine Desa Mirigambar?

Tujuwan Panliten

Tujuwan panliten iki kanthi umum yaiku ngasilake deskripsi kang cetha ngenani “Petungan Dina Kanggo Mantu  ing Tulungagung” supaya anak putu sateruse ora nglalekake kabudayan kang wis turun tumurun saka nana moyang. Kanggo ngarahake sawijining panliten, tujuwan panliten iki yaiku:

(1) Ngandharake alasan masyarakat nindakake petungan dina.

(2) Ngandharake carane ngetung dina kang trep kanggo mantu.

(3) Ngandharake fungsine petungan dina kanggo masyarakat Tulungagung, mligine ing Desa Mirigambar.

(4) Ngandharake owah gingsire PDKM ing Tulungagung mligine Desa Mirigambar.
Paedahing Panliten

Asil saka panliten iki nduweni pangarep-arep bisa maedahi kanggo nambah khasanah wawasan lan njembarake kawruh ngenani Petungan Dina Sajrone Mantu. Asil panliten iki uga menehi paedah mligine kanggo siswa, panulis lan masyarakat Jawa.

(1) Tumprap Panulis

Kanggo panulis, asil panliten iki bisa menehi paedah lan kawruh, minangka referensi kanggo panliten sateruse.

(2) Tumprap Masyarakat Jawa

Dene paedahe kanggo masyarakat Jawa, yaiku minangka dhokumentasi, supaya nemoni kaslametan sajrone nindakake ucapaca sakral, kayata mantu. Saliyane iku minangka tinggalane nana moyang kang kudu dilestarekake, supaya ora ilang lan cures.
TINTINGAN KAPUSTAKAN

Konsep Kabudayan
Koentjaraningrat (1987:2) ngandharake ngenani unsur-unsur kabudayan universal utawa cultural universal, yaiku (1) siistem religi lan upacara agama, (2) sistem organisasi masyarakat, (3) sistem pengetahuan, (4) basa, (5) kesenian, (6) sistem pangupajiwa, (7) sistem teknologi lan piranti. Urut-urutane unsur kang mangkono wis salaras saka ukuran supaya bisa kagawa karo kabudayan liyane, kayata, sistem religi kang suwe anggone owah, nanging yen sistem alat lan teknologi cepet banget owah-owahaning sajrone bebrayan.

Sudikan (2001:4-6) merang kabudayan nuswantara iku dadi telu, yaiku: (1) kabudayan nasional yaiku kabudayan kang disetujoni dadi duweke sakabehe bangsa Indonesia kanthi bebarengan, (2) kabudayan suku yaiku sakumpulane manungsa kang kaiket kasadaran lan dadi ciri pangenal sawijine budaya kang ana ing sawijine dhaerah utawa suku bangsa tartamtu, lan (3) kabudayan lokal minangka wujud saka kagiyatan-kagiyatan panguripane para warga saka perangan sawijine masyarakat suku bangsa utawa luwih, saengga kagiyatan-kagiyatan kasebut dadi lelandhesane pranata-pranata sosial kang punjere saka kabudayan-kabudayan lokal sanajan biasane ana pangribawa saka kabudayan dhaerah kang nduweni ciri khas lan mutu kang adiluhung.

Adhedhasar andharane para ahli kasebut bisa didudut yen Petungan Dina mligine Mantu kalebu kabudayan lokal. Petungan kasebut minangka wujud saka tradhisi para warga mligine warga Desa Mirigambar. Saliyane iku petungan dina minangka salah sawijine kabudayan lokal kang nduweni ciri khas lan mutu kang adiluhung saengga nganti seprene isih diugemi dening warga Desa Mirigambar sajrone nindakake mantu.
Konsep Folklor
Folk yaiku sekelompok wong kang nduweni ciri-ciri fisik, sosial lan kabudayan, saengga bisa dibedakake dadi kelompok-kelompok liyane. Dene Lore minangka tradhisi saka folk, yaiku seperangan kabudayan kang diwarisake kanthi cara tuladha kang dijangkepi gerak isyarat (Danandajaja, 1984:2). Mula saka iku Petungan Dina mligine mantu iki bisa dilebokake ing folklor amarga diwarisake kanthi cara turun-tumurun.

Ciri-ciri folklor miturut Danandjaja (1984:3) ngandharake kayadene (1) disebar lan diwarisake kanthi cara lisan, yaiku disebar saka wong siji marang wong liyane, (2) folklor asipat tradhisional, disebarake kanthi wujud relatif tetep utawa kanthi wujud standart lan disebarna ing antarane kolektif tartamtu kang mbutuhake wektu suwe, (3) folklor  nduweni versi lan varian kang beda, (4) folklor asipat anonim tegese pangriptane ora cetha, (5) folklor nduweni wujud rumus utawa pola, (6) folklor nduweni fungsi, (7) folklor asipat pralogis, (8) folklor iku dinduweni wong akeh, lan (9) folklor iku kanthi umum nduweni sipat kang polos lan lugu.


Adhedhasar saka jinise folklor petungan dina mligine mantu kalebu folklor saperangan lesan, amarga sajrone tradhisi kasebut ana saperangane katrangan kang asipat lisan saka masyarakat sarta ana simbol-simbol kang nduweni makna tartamtu. Saliyane iku uga anane kapercayan ing bebrayan mligine bebrayan ing Desa Mirigambar kanthi tradhisi kang wis dadi pakulinane bebrayan panyengkuyunge.

Konsep Masyarakat Jawa
Koentjaraningrat (2005:116) ngandharake yen masyarakat Jawa iku minangka klompok manungsa kang urip sajrone bebrayan iang sawijining panggonan lan pasrawungan antarae wong siji lan sijine seangga dadi sakelompok masyarakat Jawa. Saliyane nduweni sipat individualis, manungsa uga nduweni sipat sosialis kang ateges ora bisa urip dhewe lan mesthi butuh sesrawungan karo manungsa liyane. Saka pasrawungan kasebut mula tuwuh kang diarani masyarakat. 

Sukarman (2006:14) ngandharake yen tetenger masyarakat yaiku: (1) pasrawungan antarane wargane, (2) ana adat istiadat, norma, hukum, lan paugeran kang wis ngatur tumindake wargane, (3) kontinuitas, lan (4) nduweni rasa kang kuwat. Saka tetenger kasebut, masyarakat Jawa bisa diarani masyarakat amarga nduweni tetenger iku. Titikane masyarakat Jawa miturut Widayati (2006; 3) kaperang dadi telu yaiku, 1) klompok masyarakat moderen, 2) masyarakat madya, lan 3) masyarakat tradhisional.
Salah siji wujud kabudayan kang isih dipercaya dening masyarakat Desa Mirigambar nganti saiki, yaiku PDKM. Masyarakat kang urip ing tanah Jawa iki minangka panyengkuyung maneka warna kabudayan Jawa kang isih ana nganti saiki. Supaya kabudayan ing tanah Jawa iki tetep ngrembaka mula manungsa kudu bisa ngrumat kanthi apik. Uga ngenani petungan dina iki kang isih diugemi lan ditindakake dening masyarakat desa Mirigambar kanthi wigati nganti saiki.
Konsep Fungsi
Folklor minangka tradhisi masyarakat kang wis ana, nduweni fungsi tartamtu tumprap bebrayan kang nyengkuyung anane kabudayan kang wis ngrembaka sawune iki. Puguna sajrone tradhisi nduweni tujuwan kanggo narik kawigaten supaya tradhisi kasebut bisa tansah lestari lan bisa diwarisake marang anak putu kanthi turun-tumurun ing tembe mburi.

Dundes sajrone Sudikan (2001:152) ngandharake ngenani fungsi folklor ana papat, yaiku (1) kanggo mujudake rasa solidaritas kolektif, (2) menehi salah sawijine bab kang dibenerake dening masyarakat, (3) menehi cara kang dibenerake dening masyarakat supaya bisa ngandhani wong liya, (4) minangka alat kanggo mrotes adil lan ora kahanan ing sajrone masyarakat, lan (5) menehi cara kang bisa narik kawigaten saka donya.

Wujud kabutuhane manungsa iku maneka warna, salah sijine yaiku awujud kabudayan. Kabudayan iku uga bisa dadi panggulawenthah marang mudha-mudhi. Babagan kaya mangkono iku menenhi panemu marang mudha-mudhi, manawa dheweke kudu bisa dadi panyengkuyung ngrembakane kabudayan kang isih ana. Kaya dene ngenani PDKM kang menehi panggulawenthah supaya bisa nuwuhake fungsi tumprap masyarakat, mligine masyarakat ing Desa Mirigambar.
Semiotik
Kabudayan lan manungsa iku nduweni sesambungan kang raket banget, amarga kabudayan nduweni teges. Makna, nilai, lan pamikire manungsa minangka pangriptane kabudayan. 

Luxemburg (1992:44) ngandharake semiotik minangka ilmu kang ngandharake babagan simbol lan pratandha. Tembung semiotik asale saka basa Yunani yaiku semion (pratandha) kang tegese ilmu kang nyinaoni sistem pratandha lan pralambang, sistem lambang sarta proses pralambang (Luxemburg, 1992:44). Pierce sajrone Luxemburg (1992:44-46) ngandharake yen simbol iku mujudake sawijining tandha kang wis ditemokake minangka paugeran umum, kang ora saben wong mangerteni maknane. Ana faktor-faktor kang nemtokake anane tandha, antarane yaiku (1) tandha kuwi dewe, (2) bab kang ditandhani, lan (3) sawijine tandha anyar kang dumadi ing batine panampa.

Herusatoto (2003:28) ngandharake sakabehe kagiyatan simbolik sajrone masyarakat tradhisional iku minangka upaya kanggo pamarkan manungsa marang Tuhan kang nyiptakake, manehi panguripan, lan nemtokake mangsane mati. Dadi simbolisme sajrone masyarakat tradhisonal iku nduweni pesan-pesan kanggo generasi sabanjure, uga ana gegayutane karo sistem religi.
Makna iku bisa bisa diandharake kanthi sawenehing simbol. Semono uga ngenani PDKM iki mesthi nduweni pralambang kang akeh banget. Ora mung minangka simbol nanging uga awujud kekarepan kang satemene.
Konsep Kabudayan Jawa lan Owah-owahaning Tradhisi
Kabudayan mujudake babagan kang sipate dinamis, saengga ora bisa uwal saka owah-owahaning kabudayan. Owah-owahaning kabudayan sejatine durung mesthi ana, budaya bisa owah iku amarga ana owahing jaman kang samesthine. Mula sejatine kabudayan iku ora ana kang ora owah, amarga budaya bisa owah iku mbutuhake wektu kang suwe banget. Sukaman (2006:38) ngandharake yen owah-owahaning kabudayan iku amarga faktor saka njero uga faktor saka njaba. Faktor saka njero kang njalari owahing kabudayan, yaiku discovery lan invention. Faktor saka njaba kang njalari owahing kabudayan, yaiku saka proses difusi, akulturasi lan asimilasi.

Owah-owahaning kabudayan, miturut Sukarman (2006: 37) umume kaperang dadi telung tahap, yaiku (1) tahap selektif, njupuk kabudayan kang mlebu nganggo sawijine pranata kang digunakake, (2) tahap adhaptip, sawise nyaring lan njupuk unsur kabudayan kang selaras, mula kudu diselarasake lan diadhaptasiake karo kabudayan kang lawas, (3) tahap akulturasi, yaiku nyampur lan merang antarane kabudayan anyar lan kabudayan lawas. Shoemaker (sajrone Sukarman 2006: 37) ngandharake yen owah-owahaning kabudayan dumadi saka telung tahap, yaiku (1) invensi (2) difusi (3) konsekuensi.
Lelandhesaning Teori
Lelandhesaning teori digunakake kanggo nintingi babagan sajrone objek kang arupa wujud, makna, fungsi, lan owah-owahaning kabudayan. Dhasaring teori kasebut digunakake supaya objek kang dtliti lumaku kanthi tumata. Lelandhesan teori nggunakake wektu kanggo nindakake panliten ngenani PDKM ing Desa Mirigambar, Kecamatan Sumbergempol, Kabupaten Tulungagung, diajab supaya bisa kasil kayadene kang dikarepake dening panaliti.

Babagan kapisan kang bakal ditintingi, yaiku ngenani fungsi kang kinandhut sajrone PDKM. Teori fungsi sing digunakake, yaiku konsep Bascom ngenani fungsi kabudayan. Konsep fungsi kasebut kanggo nintingi fungsi sajrone PDKM kanggo masyarakat Jawa. Tintingan fungsi uga nggunakake teori kang diandharake dening Dundes, yaiku (1) kanggo mujudake rasa solidaritas kolektif, (2) menehi salah sawijine bab kang dibenerake dening masyarakat, (3) menehi cara kang dibenerake dening masyarakat supaya bisa ngandhani wong liya, (4) minangka alat kanggo mrotes adil lan ora kahanan ing sajrone masyarakat, lan (5) menehi cara kang bisa narik kawigaten saka donya.

Babagan kapindho kang bakal ditintingi, yaiku ngenani owah gingsir. Miturut panemune Koentjaraningrat, Owah-owahane kabudayan iku diperang dadi telu, yaiku tahap selektif, tahap adhaptif, lan tahap akulturasi. Saliyane iku ana faktor-faktor kang nyebabake anane owah gingsir, yaiku faktor saka njero lan faktor saka njaba. Faktor saka njero kang njalari owahing kabudayan, yaiku discovery lan invention. Dene faktor saka njaba kang njalari owahing kabudayan, yaiku saka proses difusi, akulturasi lan asimilasi. Panaliti uga njlentrehake ngenani apa kang njalari owah-owahaning PDKM kang ditindakake dening masyarakat mligine bebrayan Desa Mirigambar.
METODHE PANLITEN

Ancangan Panliten
Ing panliten iki panulis migunakake pendekatan kualitatif. Bodgan lan Taylor sajrone Moleong (2009:4) ngandharake penelitian kualitatif yaiku minangka prosedur panliten kang ngasilake dhata deskripsi kang arupa tembung-tembung kang ditulis utawa lisan lan solah bawa kang dijlimeti. Denzin lan Linclon (sajrone Moleong, 2009:5) ngandharake yen panliten kualitatif yaiku panliten kang nggunakake latar alamiah, kanthi maksud kanggo nafsirake prastawa kang dumadi lan dilakoni kanthi cara nggunakake sawernane metodhe kang ana. Sudikan (2001:85) metode panliten diselarasake karo maksud lan tujuwan panliten. Sajrone panliten iki nggunakake metode panliten kualitatif deskriptif kanggo nggambarake kahanan kanthi luwih objektif.

Panliten kualitatif ing Petungan Dina Kanggo Mantu asipat deskriptif, amarga dhata kang diasilake awujud tetembungan lan saperangan gambar, ora nengenake babagan angka babar pisan. Koentjaraningrat (1985:125) tujuwan panliten deskriptif yaiku kanggo njlentrehake, gegambaran, alasan kang urut utawa sistematis, lan bisa dibuktekake ing kasunyatan, kabudayan, sipat-sipat, prosedur lan kahanan. Ing panliten iki, nliti sakabehe subjek panliten yaiku babagan Petungan Dina nganti oleh dhata kang dibutuhake. Dhata kang wis diklumpukake diolah lan dijlentrehake padha karo kahanan kasunyatan kang ana ing panggonan panliten kanthi nggunakake metode deskriptif kualitatif saengga bisa ngasilake dhata kang dibutuhake lan ngasilake dudutan.
Sumber Dhata lan Dhatane Panliten

Panliten iki sing dikarepake yaiku asale subjek saka dhata sing dijupuk. Perangan iki wigati banget sajrone panliten. Yen ora ana kalorone panliten ora bakal bisa dilakoni amarga ora ana sing arep ditliti.
Sumber Dhata 

Sumber dhata yaiku bahan kang ditliti sajrone panliten. Sumber dhata ing panliten yaiku karya sastra lan naskah. Miturut Ratna (2011:47) ing ilmu sastra sumber dhatane yaiku sastra lan naskah. Cundhuk karo andharan kasebut, panliten iki kalebu panliten sastra mula nggunakake sumber dhata kang awujud karya sastra. Sumber dhata kang digunakake sajrone panliten iki kaperang dadi loro, yaiku sumber dhata primer lan sekunder. Sumber dhata primer yaiku cerbung kanthi irah-irahan NL anggitane Tiyasti. Karya sastra iki mujudake cerbung basa Jawa kang kapacag ing kalawarti Djaka Lodang. Cerbung iki kaperang dadi 12 edhisi, diwiwiti saka nomer 26 nganti 37 ing taun 2013 nganti 2014 . 
Sumber dhata sekunder yaiku buku-buku panyengkuyung. Buku-buku panyengkuyung iku mau ateges buku-buku literatur kang nyengkuyung kanggo ngonceki cerbung NL. Mula buku-buku panyengkuyung mau kudu ana sesambungan karo moralitas. Ora mung buku-buku wae, sumber dhata sekunder ing kene bisa awujud asil panliten, artikel, internet.
Dhata 

Dhata minangka objek sing bakal dikaji lan dianalisis sajrone panliten iki. Dhata sing digunakake sajrone panliten iki yaiku frase, tembung, ukara lan wacana kang gegayutan karo underane panliten ing cerbung NL. Sepisan, gegayutan gegambarane moralitas kang kawedhar sajrone cerbung NL. Ing crita kasebut bakal dianalisis ngenani kahanan lan tumindake manungsa sing nuwuhake kemajuan moral sajrone cerbung kasebut.  Kaloro, dhata kang bakal meruhi fungsi moral sajrone cerbung. Katelu, sesambungan moralitas ing cerbung yen digayutake karo realitas sosial ing bebrayan.
Instrumen Panliten 

Instrumen ing panliten iki yaiku panliti. Panliti mujudake instrumen utama sajrone panliten iki. Panliti dadi instrumen utama amarga panliti kang golek dhata, nganalisis dhata lan nulis panliten iki. Mula saka iku, panliti dadi instrumen utama sajrone panliten kualitatif. Sajrone nglumpukake dhata luwih akeh gumantung marang awake dhewe minangka piranti nglumpukake dhata. Panliti bisa mbiji sawijining kahanan lan nduwe kuwasa nemtokake samubarang kanggo asil panlitene.
Papan Panliten

Lokasi panliten ngenani PDKM iki dumadi ing Dusun Gambar, Desa Mirigambar, Kecamatan Sumbergempol, Kabupaten Tulungagung. Panliten iki ditindakake ing daleme informan nalika anane salah sawijine pawongan kang golek dina kang trep kanggo mantu.

Sumber Dhata lan Dhata Panliten
Sasaran panliten iki bakal nintingi ngenani struktur makna, fungsi lan owah-owahahing kabudayan kang kinandhut sajrone Petungan Dina miturut cara ngitung dina nggunakake tatal, gobog, lan tangan. Utamane petungan dina nggunakake tangan minangka pambedane karo petungan dina kang dumadi ing dhaerah liyane.Sumber dhata yaiku perangan saka panliten kang paling wigati, amarga kanthi anane sumber dhata lan dhata, panliten bisa dibuktekake kanthi nyata. Dhata kang utama sajrone panliten kualitatif yaiku tetembungan lan tindak-tanduk saliyane iku uga kalebu dhata tambahan, kayata dokumen lan sapanunggale.
Sumber Dhata
Sumber dhata yaiku perangan saka panliten kang paling wigati, amarga kanthi anane sumber dhata lan dhata, panliten bisa dibuktekake kanthi nyata. Dhata kang utama sajrone panliten kualitatif yaiku tetembungan lan tindak-tanduk saliyane iku uga kalebu dhata tambahan, kayata dokumen lan sapanunggale. Sudikan (2001:91) ngandharake kanggo namtokake sawijine pawongan kang bisa didadekake informan, iku merlokake persyaratan yaiku: (1) nduweni pangalaman pribadi kang cocog karo masalah kang ditliti, (2) dewasa, (3) sehat jasmani lan rohani, (4) asipat netral, ora nduweni kapentingan pribadi, (5) minangka tokoh masyarakat, (6) anduweni pamawas kang jembar ngenani kadadeyan kang ana ing sajrone panliten.

Sumber Dhata sajrone panliten iki awujud ukara lan tetembungan kang ana gegayutan karo petungan dina kususe kanggone mantu. Dhata kang ana ing panliten iki asale saka  wawanrembug kalian Bapak Ugik, lan pawongan kang golek dina kang trep kanggo mantu kang asile awujud tulisan lan rekaman, banjur saka Kitab Primbon Betaljemur Adammakna, lan primbon karangane R.Ng. Ranggawarsita. 
Adhedhasar kadadeyan ing dhuwur panaliti bisa nemtokake informan kang ana ing petungan dina, yaiku: (1) Bapak Ugik minangka narasumber utama utawa sawijine pawongan kang ngerti babagan petungan dina, (2) Bapak Udi narasumber kapindho kang ngerti ngenani tradhisi petungan dina, (3) Bapak Mis pawongan kang ngerti babagan petungan dina, lan (4) Bapak Gian, Bapak Pur, lan Bapak Nyono warga masyarakat kang golek dina kanggo mantu.
Dhata Pantilten
Dhata kang utama sajrone panliten ing petungan dina sajrone mantu iki ana loro, yaiku sumber dhata pokok lan sumber dhata tambahan. Sumber dhata pokok kasebut yaiku katrangan saka informan kang awujud tetembungan, ukara, lan wacana ngenani fungsi lan owah-owahaning tradhisi sajrone PDKM. Dene sumber dhata tambahane yaiku kajupuk saka Kitab Primbon Betaljemur Adammakna lan primbon anggitane R.Ng. Ranggawarsita. Informan yaiku sawijine wong utawa masyarakat kang nduweni pengalaman bisa ngetung dina kanthi trep, jalaran ora kabeh wong bisa.
Intrumen

Instrumen panliten minangka sakabehe alat kang digunakake dening panaliti kanggo nglumpukake, nintingi sawijining prekara utawa kanggo nglumpukake, ngolah, lan ngandharake dhata kanthi sistematis kanggo ngudhari prekara kang teliti. Mula kabeh piranti kang bisa nyengkuyung panliten bisa diarani instrumen panliten.

Instrumen panliten kang utama sajrone panliten Petungan Dina Kanggo Mantu yaiku panliti dhewe, dene instrumen panyengkuyung awujud (1) paugerane wawancara, (2) paugerane observasi, (3) lembar pengamatan. Piranti panyengkuyunge kayata  (1) kamera digital kanggo njupuk gambar, (2) HP kanggo ngrekam nalika wawancara karo narasumber, (4) buku cathethan lan pulpen kanggo nyathet bab-bab kang dianggep wigati nalika nganakake panliten ing lapangan, (5) laptop kanggo ngetik dhata-dhata asile panliten.
Tata Cara Ngumpulake Dhata

Sawise nemtokake tata cara ngolah data panliten, cara sabanjure yaiku nulis asiling panliten. Sajroning nulis asiling panliten uga ana saperangan paugeran kang kudu digatekake. Perkara iki ditindakake supaya asiling panliten katulis kanthi runtut lan ngasilake panliten kang bisa dipertanggungjawabake. Tata cara pangumpulane dhata sajrone panliten iki diperang dadi telu yaiku:
Observasi

Danandjaya (1986) ngandharake yen nalika observasi ora mung nyawang utawa ngamati kahanan kang ana sajrone panliten, nanging kudu bisa oleh ilmu utawa pangalaman. Moleong (2012:175) ngandharake paedah saka observasi utawa pengamatan, yaiku pengamatan bisa optimal kanthi nduweni kemampuan panulis saka segi motif, kapercayan, lan kawigaten.

Sudikan (2001:87) ngandharake tata cara obserbasi kaperang dadi loro, yaiku: (1) Observasi kanthi cara langsung, yaiku panulis kanthi langsung ngamati obyek panliten. Prasudi Suparlan sajrone Sudikan (2001:87) ngandharake babagan kang kudu digatekake nalika observasi, yaiku ruwang lan wektu, paraga, kagiyatan, piranti, prastawa, tujuwan lan pangrasa. Sejatine sajrone pengamatan langsung iki bisa dianakake ora mung pisan pindho nanging bisa sawayah-wayah. Nanging panulis milih naliti salah sawiji saka pawongan kang golek dina, amarga yen kabeh pawongan kang golek dina ditaliti bisa ngasilake dudutan kang beda-beda lan ndadekake panaliti kangelan anggone ngrembug. (2) Observasi kanthi cara ora langsung, yaiku kanthi teknik panulis minangka tumindak wong liya. Panulis ora prelu partisipasi kanthi aktip sajrone nganakake panliten.

Adhedhasar observasi kasebut, panulis nggunakake tatacara kang kudu dilakoni nalika observasi. Observasi sajrone panliten iki nggunakake tatacara, yaiku (1) Panulis kudu langsung nekani panggonan kang digawe obyek panliten, yaiku daleme Bapak Ugik bebarengan kaliyan Bapak Mugianto miangka pakdheku kang lagi golek dina, (2) Panulis kudu nggatekake langsung kepriye tatacarane ngitung dina, (3) Nyathet bab-bab kang dianggep wigati kang ana gegayutane karo objek kang ditliti, (4) Panulis banjur njupuk dhokumentasi nalika lumakune kagiyatan.
Wawancara

Wawancara yaiku pacelathon kang menehi pangerten utawa tujuwan tertamtu. Pacelathon iku ditindakake dening rong pihak, yaiku kita minangka pewawancara kang menehi pitakonan, terwanwancara kang menehi wangsulan (Moleong, 2012:186). Moleong (2012:187) uga ngandharake yen wawancara iku kaperang dadi telu, yaiku:

1) Wawancara informal yaiku wawancara kang ora nggawe pitakonan kang wis kasusun dening panulis.

2) Wawancara terpimpin yaiku wawancara kang daftar pitakone kasusun sadurunge weneh pitakonan marang informan.

3) Wawancara kang sipate tinarbuka yaiku wawancara kang nggunakake daftar pitakonan.

Saliyane iku cara ngudhal dhata kanthi wawancara iki dikarepake supaya oleh data kang luwih akeh lan jangkep, mligine yen langsung nggunakake pitakonan tumprap pawongan kang luwih wasis ing babagan kang arep ditliti. Linclon lan Guba (sajrone Moleong, 2009:188) uga merang wawancara ana papat yaiku (1) wawancara dening tim utawa panel yaiku ana luwih saka siji utawa loro wong kang menehi pitakonan biasane kanthi nganggo tim, (2) wawancara katutup lan wawancara tinarbuka, bedane yaiku saka wangsulane informan yen diwatesi dening panliti asipat wawancara katutup, dene ora diwatesi kalebu wawancara tinarbuka, (3) wawancara riwayat kanthi cara lisan yaiku wawancara kang ditindakake tumrap wong kang tau nulis sejarah utawa karya ilmiah kang gedhe, sosial, pambangunan lan sapanunggalane, lan (4) wawancara terstruktur lan ora terstruktur.

Miturut andharan kasebut, ing kene panaliti milih wawancara terstruktur jalaran panaliti luwih dhisik nyusun dhaptar pitakonan kanggo informan lan pitakonan kang ditujokake marang informan wis ditemtokake dewe dening panaliti. Informan saka Petungan Dina Sajrone Mantu, yaiku mung rong infoman wae antarane Pak Ugik minangka informan kapisan lan Pak Mugianto minangka informan kapindho.

Informan kapisan yaiku Pak Ugik, Pak Udi lan Pak Mis minangka pawongan kang ngerteni ngenani babagan petungan dina, kang ngitunge mung nggunakake tangan wae. Masiya nduwe alat kayata tatal lan gobog, nanging dheweke luwih nguwasani nganggo epek-epek tangan. Dene informan kapapat yaiku Pak Gian, Pak Pur, lan Pak Nyono minangka salah sawijine masyarakat kang golek dina.
Dhokumentasi

Guba lan Lincoln sajrone Moleong (2012:216) ngandharake dhokumen, yaiku bahan kang wis tinulis utawa film. Dhokumentasi sajrone panliten Petungan Dina mligine mantu ing Tulungagung iki ditindakake kanggo golek dhata arupa dhokumen yaiku ngenani foto barang kang digawe ngitung dina saliyane nganggo tangan, lan foto para informan. 

Teknik dhokumentasi ditindakake dening panliti kanthi cara teka ing papan panggonan kang bakal ditliti. Panaliti njupuk gambar kang tujuwane bisa nggampangake panaliti kanggo ngandharake dhata kang wis diasilake. Tahap dhokumentasi iki bisa kanggo nguwatake dhata asile observasi lan asile wawancara.  Dhokumen kang dibutuhake utamane yaiku buku-buku kang relevan. Dene dhokumentasi kang dibutuhake arupa foto-foto kang jupuk nalika wawanrembug. Mula dhokumentasi iki bisa nyengkuyung panulis anggone ngerteni dhata saka asiling panliten ngenani Petungan Dina mlige mantu.
Teknik Analisis Dhata

Panliten Petungan Dina Kanggo Mnatu bakal nggunakake analisis dhata kang diandharake dening Sudikan (2001:80) yaiku (1) open coding, tegese panliti kudu nggolek variasi dhata saakeh-akehe kang salaras karo panliten kang dilakoni, (2) axial coding, tegese ngurutake dhata saka open coding mau miturut panggolongane, (3) selective coding, tegese panliti nggolongake proses pemeriksaan kategori inti kang ana gegayutane karo liyane supaya mujudake dudutan.

Adhedhasar andharan kasebut, tahapan kanggo nganalisis dhata Petungan Dina Kanggo Mantu ing antarane yaiku:

1) Panliti milihi dhata, yaiku merang dhata saka asil panliten. Dhata-dhata kasebut dipilih lan diperang adhedhasar fungsi, lan owah-owahaning Petungan Dina Kanggo Mantu.

2) Panliti merang dhata, yaiku kanggo milih dhata adhedhasar masalah kang ana sajrone undhering panliten, yaiku makna, fungsi, lan owah-owahaning Petungan Dina Kanggo Mantu.

3) Panliti mangerteni banjur menehi makna dhata kang arep dianalisis kanthi setiti

Sawise telung tahap kasebut, panliti banjur nganalisis dhata-dhata kang wis diasilake, antarane yaiku sawise dhata wis diklasifikasi, dhata dipisahake miturut masalah kang arep diandharake, banjur dhata kang wis cepakake lan dianalisis  nganti dadi laporan.

ANDHARAN ASILE PANLITEN
Gegambarane Desa Mirigmabar
Desa Mirigambar minangka papan panggonan kanggo nliti PDKM. Salah sawijining desa ing Kecamatan Sumbergempol, Kabupaten Tulungagung. Dumunung ing sisih kidul wetane kutha Tulungagung. Saka kutha Tulungagung kira-kira 15 km, dene saka Kecamatan Sumbergempol kira-kira 12 km arah ngalor. Desa kasebut mung dumadi saka 2 dhusun wae, yaiku dhusun Gambar lan dhusun Miridudo.

Wilayah Desa Mirigambar wewatesan karo Desa Pandansari ing sisih lor lan wetan, Desa Domasan ing sisih kidul, Desa Sambidoplang lan Desa Wates ing sisih kulon. Desa kasebut jembare wilayah 265.665 ha, kaperang dadi lemah tegal, lan sawah. Ing kono ana candhi kang aran Candhi Mirigamabar. Candhi kasebut dianggep wingit lan digunakake saperangane pendhudhuk sing isih percaya karo babagan nyadran. 

Tegal lan sawah ing Desa Mirigambar kalebu lemah kang subur banget kanggo tetanen tanduran tebu. Ing ngisor iki bakal kaandharake ngenani kahanan bebrayan awit saka kahanan pendhudhuk, pangupajiwa, pendhidhikan, agama lan sistem religi kang ana ing Desa Mirigambar, Kecamatan Sumbergempol kayadene ing ngisor iki:
Pendhudhuk Desa Mirigambar
Miturut dhata ing pungkasan taun 2014, Desa Mirigamabar nduweni cacah pendhudhuk 5.575 wong, kang kaperang saka 2808 wong lanang lan 2767 wong wadon. Cacah pendhdhuk Desa Mirigambar diandharake ing tabel ngisor iki.

Tabel Cacah pendhudhuk Desa Mirirgambar taun 2014

	No
	Jinise
	Cacahe wong

	1. 
	Lanang
	2808

	2. 
	Wadon
	2767

	Jumlah
	5575


(Sumber dhata Desa Mirigambar taun 2014)

Adhedhasar cacahing pendhuduk kasebut saperangan gedhe pendhudhuk isih ngugemi salah sijine tradhisi ing desa, yaiku petungan dina.
Pendhidhikan ing Desa Mirigambar
Pendhidhikan ing Desa Mirigambar wis maju, senadyan isih ana wong tuwa kang durung sadhar ngenani pendhidhikan. Ing jaman kang saya maju masyarakat nduweni kawigaten kang gedhe tumrap pendhidhikan. Ing ngisor iki bakal diandharake ngenani pangrembakane pendhidhikan kang ana ing Desa Mirigambar taun 2014:

Tamatan Sekolah Masyarakat

	No.
	Tingkat pendhidhikan
	Cacah

	1.
	Penduduk tamat SD/sederajat
	1160

	2.
	Penduduk tamat SLTP/sederajat
	1240 

	3.
	Penduduk tamat SLTA/sederajat
	290

	4.
	Penduduk Sarjana S1
	86

	5.
	Penduduk Sarjana S2
	4

	Jumlah
	2780


( sumber dhata Desa Mirigambar)

Andharan tabel kasebut, nganti taun 2014 mayoritas pendhudhuk lulus kanthi tingkat pendhidhikan Sekolah Dasar lan Sekolah Menengah Pertama, dene lulusan paling sithik yaiku sarjana, mligine S2. Dhata kasebut nggambarake yen Desa Mirigambar iki kalebu desa kang pendhudhuke nduweni tingkatan kang rendah, amarga luwih akeh tamatan Sekolah Dasar lan Sekolah Menengah Pertama. Babagan iki dipangaribawani dening faktor ekonomi, kang mayoritas ing desa kasebut akeh ing bidang tani. Senadyan wis ana sekolah Madrasah Aliyah swasta kang gunane kanggo pendhudhuk kang kurang mampu, nanging tetep wae akeh kang ora nerusake sekolah saora-orane nganti SMA sederajat. Saliyane iku pancen saperangan pendhudhuk akeh kang kurang nduweni minat kanggo sekolah.
Dideleng saka andharan kasebut nuduhake yen tingkat pendhidhikane pancen kagolong asor, nanging iku kang ndadekake pendhudhuk isih ngugemi tradhisi petungan dina nganti saiki, lan mung saperangan cilik pendhudhuk kang ora ngugemi, iku disebabke saka tingkat pendhidhikan kang luwih dhuwur.
Pangupajiwa Masyarakat Desa Mirigambar
Pendhudhuk Desa Mirigambar nduweni sistem pangupajiwa kang maneka warna, antarane tani, wiraswasta, swasta, lan PNS. Adhedhasar dhata saka pendhudhukan ing taun 2014, sistem pangupajiwa kang paling akeh saka penhudhuk, yaiku tani. Babagan kasebut dianggep lumrah amarga, ing Desa Mirigambar iku kalebu lemah kang subur lan apik anggone olah tani. 

Tabel Struktur Pangupajiwa pendhudhuk Desa Mirigambar :

	No.
	Katrengan
	Jumlah 

	1.
	Tani 
	1.450 wong

	2.
	Wiraswasta
	175 wong

	3.
	Swasta
	87 wong

	4.
	PNS
	75 wong


(Sumber: Arsip Desa Mirigambar)

Adhedhasar tabel kasebut bisa kadudut yen masyarakat isih akeh banget kang pangupajiwane ing babagan tani. Bab kasebut uga bisa dipangaribawani anane lemah ing Desa Mirigambar iki mumpuni kanggo sektor tani. Mula saka iku masyarakat akeh banget kang pangupajiwane ing sektor tetanen. Saliyane iku alasan kasebut kang ndadekake masyarakat kang isih ngugemi babagan tradhisi kang isih lumaku nganti saiki, kayata petungan dina.
Agama lan Sistem Religi
Masyarakat ing Desa Mirigambar nganut agama Hindu sadurunge ana agama Islam, kabukten anane candhi kanggo sarana ibadah. Sawise agama Islam mlebu, masyarakat padha nganut agama Islam, nanging ana kang nganut agama saliyane Islam, yaiku Kristen kang mung dianut dening sakeluwarga wae. Masyarakat ora mung mligi nganut agama Islam, nanging nganut maneka warna golongan Islam, yaiku Islam abangan, kejawen, NU, Muhammdiyah, lan LDII. Masjid lan mushola minangka panggonan kang digunakake masyarakat kanggo ibadah ing jaman saiki utawa jaman Islam.

Nalika manyarakat isih nganut agama Hindu, panggonan kang digunakake kanggo ibadah yaiku candhi. Candhi kasebut isih ana nganti saiki, nanging amarga masyarakat wis ora ana kang nganut agama Hindu, mula gunane candhi mung kanggo nyadran dening masyarakat kang isih ngugemi.
Gegayutan Antarane Urip Bebrayan lan PDKM
Petungan Dina pancen nduweni gegayutan karo alam bebrayan. Gegambaran iku bisa diwawas saka agama lan kapitayan kang dienut dening masyarakat. Umume kang isih ngugemi petungan dina iku masyarakat kang ngenut Islam Abangan, Kejawen, NU, lan saperangan Muhammadiyah. Miturut masyarakat, PDKM wujud golek kaslametan saka Gusti Allah wiwit sadurunge nindakake upacara mantu nganti tumekane urip ing tembe mburi. Masyarakat percaya yen anane dina kang becik, iku uga ndadekake urip mulya ing tembe mburi. Masyarakat nduweni kapitayan tumrap PDKM, yen ora nindakake bakal oleh bebaya.

Pendhudhuk Desa Mirigambar, isih akeh kang ngugemi lan nguri-uri babagan kang ana gegayutane karo mantu. Pendhudhuk kang isih ngugemi petungan dina mligine pendhudhuk kang nduweni pangupajiwa tetani, swasta, lan wiraswasta. Dene kang nduwe pangkat lan drajat akeh kang ora gelem ngugemi tradhisi kasebut. Masyarakat kasebut nganggep kabeh dina iku becik, lan yen arep mantu ora prelu golek dina kang trep, mung golek dina libur. Masyarakat kang kaya mangkono iku ora mikir akibat ing dina tembe.


Pendhidhikan uga nduweni daya pangaribawa kang penting banget. Masyarakat kang nduweni tingkat pendhidhikan kang luwih nduwur nduweni panemu kang beda karo masyarakat pendhidhikan ing tingkat ngisor dhewe. Tingkat pendhidhikan uga nduweni pangaribawa kang kuwat tumrap salah sijine tradhisi supaya terus ngrembaka lan lestari. Umume saiki wis jarang masyarakat kang nduweni tingkat pendhidhikan dhuwur kang isih gelem ngugemi PDKM, amarga masyarakat ngono iku mduwe pamikiran yen kabeh dina iku becik lan ora ana cacate. Saliyane iku saiki akeh wong kang nduweni pamikiran kang luwih modern, saengga ora mikir apa akibate yen ora nindakake tradhisi kang ana. Babagan kaya mangkono iku kang ndadekake kawigatene para sesepuh supaya bisa nggulawenthah para kawula mudha, supaya budaya kang diduweni dening masyarakat tansah ngrembaka lan lestari, tanpa mbedakane maneh tingkat pendhidhikan.
Alasan Nindakake Petungan Dina
PDKM iki ditindakake sadurunge nindakake mantu. Tujuwane kanggo nemtokake dina kang becik, supaya ora ana alangan sajrone nindakae upacara mantu. Saliyane iku uga golek keslametan wiwit sadurunge mantu tumekaning urip nganti tuwa ing tembe mburi. Masyarakat desa Mirigambar nindakake petungan dina kanggo mantu ntenan iku amarga anane kapitayan kang turun tumurun saka leluhur. Senadyan ana saperangan kang ora percaya, nanging pungkasane alangan sajronen urip. Wiwitane kapan anane petungan dina iku ora cetha, miturut  kutipane Pak Udi iki.

“Tradhisi iki ana wiwit jaman nana moyang biyen, mbak. Panyebarane ing masyarakat kanthi cara turun-tumurun. Tujuwane tradhisi iki kanggo nemtoake dina kang becik. Miturut kapitayane masyarakat yen ora nindakake petungan dina bakal oleh walesan ing tembe buri. Akeh mbak wong desa kene sing wis kedadeyan yen ora nindakake petungan dina sadurune mantu, uripe ora tau penak, ana wae cobane.” (Pak Udi, 16 April 2015)

Adhedhasar pethikan kasebut, diandharake yen tradhisi petungan dina mligine kanggo mantu wis ana wiwit jaman biyen kanthi cara turun-tumurun. Mula saka iku masyarakat nduweni kapitayan kang gedhe, yen ora nindakakne petungan dina sadurunge mantu bakal oleh walesan ing tembe mburi, sajrone uripe ora bakal nemoni kepenak. Kadadeyan kaya mangkono iku wis akeh dialami dening masyarakat kang ora gelem ngugemi, cobane sajrone urip ora mandheg-mandheg lan gilir gumanti.
Cara Ngetung Dina

Ing Desa Mirigambar petungan dina dianggep nduweni pangaribawa kang gedhe. Senadyan dina dianggep becik kabeh, masyarakat ngati-ati banget anggone milih dina. Masyarakat ngerteni yen ora saben pawongan bisa golek dina kang trep dhewe, iku disebabake yen petungan dina iki akeh pathokane. Pathokan milih dina iki ing antarane, yaiku taun, penanggalan, sasi, dina lan pasaran, wuku, sarta pasungdari. Pathokan kasebut gegayutan antarane siji lan sijine sarta ora bisa dipisah-pisah.
Taun

Ing Desa Mirigambar taun Jawa iku diarani windu, amarga cacahe ana 8 lan ateges saben taun pungkasan entek, mula bali maneh menyang taun kang kapisan. Taun-taun iku ing antarane:

Tabel Tahun, neptu, kunarpaning, lan sangaring

	Tahun
	Neptu
	Kunarpaning
	Sangaring

	Alip
	1
	Setu Pahing
	Jemuah Legi

	Ehe
	5
	Kemis Pahing
	Selasa Kliwon

	Jimawal
	3
	Senen Legi
	Akad Kliwon

	Je
	7
	Jemuah Legi
	Kemis Wage

	Dal
	4
	Rebo Kliwon
	Senen Pon

	Be
	2
	Akad Wage
	Setu Legi

	Wawu
	6
	Kemis Pon
	Rebo Pon

	Jimakir
	3
	Selasa Kliwon
	Akad Legi


Kunarpaning warsa yaiku ora kena kanggo mantu, lan sapanuggalane. Petungane ajeg tiba saben tanggal 29 utawa 30 sasi Besar. Dene sangaring taun yaiku ora kena kanggo mantu lan sapanuggalane. Petungane ajeg tiba tanggaping warsa let 3 dina, saben sasi Sura tanggal 3 (Seomodidjojo, 2001).
Penanggalan

Ing Desa Mirigambar tanggal kang digunakake sajrone mantu dietung kanthi tliti lan pathokan-pathokan kang wis ana, ora mung ngawur.

“Miturut ajarane sesepuh jaman biyen ing desa Mirigambar, lahire tanggal saben tahun, saben sasi, tiba ing dina lan pasaran apa, sarta wukune iku ora padha yen durung genep 16 tahun suwene, dadi terus  salin.” (Pak Ugik, 11 Oktober 2014)

Adhedhasar andharan kasebut, lahire tanggal saben taun, saben sasi, saben dina ora padha lan wukune uga ora padha yen durung ganep 16 taun utawa rong windu. Ing sakiwa tengene Desa Mirigambar uga nduweni pathokan kang meh padha kanggo nggoleki lahire tanggal utawa tanggal kang kapisan diwiwite saka taun Alip nganti taun Jimakir. Windu iku ana 4 cacahe , yaiku windu Adi, Kunthara, Sangara, lan Sancaya (Suwarni dkk, 2011:26).

Penanggalan kang digunakake dening masyarakat kasebut pancen rada akeh lan ewret. Akeh pathokan-pathokan sajrone nemtokake tanggal kanggo mantu. Saka akehe aturan, mula dina kang trep kasebut mung sithik banget. Kaya-kaya kabeh dina iku bisa diarani dina ora trep kanggo mantu lan sapiturute. Kahanan kasebut ndadekake masyarakat bener-bener wigati karo babagan petungan dina. Nanging saka angele ngetung dina, mula saka iku ora kabeh pawongan bisa ngetung dina kanthi trep kanggo mantu utawa upacara adat liyane. Penanggalan kang umum digunakake dening masyarakat kasebut ana rumuse, kaya kang bakal diandharne Pak Ugik.

“Penanggalan kang umume digunakake dening masyarakat ing kene iki pancen rada ruwet mbak carane ngetung. Akeh banget rumus lan pathokane. Kanggo nemtokake penanggalan kuwi rumuse, yaiku dina, pasaran, sasi, taun, lan wuku. Umume penanggalan ing kene, sawise 16 taun utawa rong windu bakal bali maneh kaya wiwitane. Bedane windu kapisan lan kapindho iku dibedakake saka tibane tanggal 1 tiba ing wuku apa.” (Pak Ugik, 11 Oktober 2014)

Adhedhasar andharan kasebut cara nemtokake penanggalan ing desa Mirigambar pancen kagolong angel, amarga akehe aturan lan pathokan kang digunakake. Penanggalan kasebut saben taun Jawa tibane tanggal, dina, pasaran lan wukune ora padha. Penanggalan kasebut bakal bali maneh ing wiwitane sawise 16 tahun utawa rong windu. Miturut carane ngetung, kang mbedakake anatrane windu kapisan lan kapindho, yaiku saka wiwitane tanggal 1 tiba ing wuku apa.
Sasi

Wulan ing taun Jawa iku meh padha karo wulan ing taun Hijriyah ing umume, sajrone setaun iku dumadi saka 12 sasi (wulan) ing antarane:

	Sura
	Sapar
	Mulud
	Bakda Mulud

	Jumadilawal
	Jumadilakir
	Rejeb
	Ruwah

	Pasa
	Sawal
	Sela
	Sapar


 “Miturut ajarane wong jaman biyen ing kene kuwi, sasi sing cacahe 12 kasebut biasane digunakake kanggo nemtokake lahire tanggal, dina, pasaran sarta wuku. Saben wiwitane tahun Jawa, laire tanggal tiba ing dina, pasaran, lan wuku apa iku mesthi beda.” (Pak Ugik, 18 April 2015)

Adhedhasar andharan kasebut sasi-sasi kang disebutake kasebut digunakake kanggo neptokake lahire tanggal. Miturut ajaran saka nenenk moyang wiwit jaman biyen, laire tanggal ing tahun Jawa iku ora padha tibane saben tahun. Mula supaya ngerti lahire tanggal iku tiba ing dina, pasaran lan wuku apa, cara kang pas kanggo meruhi nganggo 12 sasi kasebut.
Dina lan Pasaran


Ing Desa Mirigambar dina lan pasaran iku ana omahe. Omahe dina lan pasarana ora pada panggone.

Tabel Dina, Pasaran, lan Omahe

	Dina
	Omahe
	Pasaran
	Omahe

	Akad
	Wetan
	Pon
	Kulon

	Senin
	Lor
	Wage
	Lor

	Selasa
	Kidul Kulon
	Kliwon
	Tengah /Pancer

	Rebo
	Kulon
	Legi
	Wetan

	Kemis
	Lor Wetan
	Pahing
	Kidul

	Jemuah
	Kidul Wetan
	
	

	Setu
	Kidul
	
	


“Dina lan pasaran iku ana omahe, gunane kanggo nggoleki pasungdari. Pasungdari iki kayata uwas, kubur, gotong, kapit, sonyane dina, lsp. Carane nggoleki iku mung nganggo driji, sing dietung yaiku wuku lan dina sing dibutuhake. (Pak Ugik. 11 Oktober 2014)

Adhedhasar pethikan kasebut, diandharake yen dina lan pasaran iku ana omahe. Omahe dina kasebut kanggo nggoleki utawa nemtokake pasungdari, dene pasungdari kasebut antrane, uwas, kubur, gotong, kapit, sonyane dina, lan liya-liyane. Tujuwane supaya ngerti yen dina-dina kasebut dina kang kudu dindhari, amarga kagolong dina kang ora trep kanggo nidakane pakaryan, kayata mantu.

Tabel Neptu dina lan pasaran

	Dina  
	Neptu
	Pasaran
	Neptu

	Akad
	5
	Pon
	7

	Senin
	4
	Wage
	4

	Selasa
	3
	Kliwon
	8

	Rebo
	7
	Legi
	5

	SKemis
	8
	Pahing
	9

	Jemuah
	6
	
	

	Setu
	9
	
	


Wuku

Dene miturut informan ing Desa Mirigambar ana saperangan pambedane sajrone nyebut wuku, yaiku:

	Sinta
	Landep
	Wukir
	Kranthil
	Tolu

	Gumbreg
	Rigan
	Riga
	Julung 
	Sungsang

	Galungan
	Kuningan
	Langkir
	Madhasiya
	Julung Pujud

	Pahang
	Kuruwelud
	Mrakih
	Tambir
	Medhangkungan

	Maktal
	Wuye 
	Menahil
	Perangbakat
	Bala

	Wugu
	Wayang
	Klawu
	Dhukut
	Watugunung


Wuku iku cacahe 30, dene umure wuku iku 7 dina diwiwiti saka dina Akad nganti Setu. Dadi saben minggu wuku bakal ganti miturut urutane, yaiku saka Sinta nganti Watugunung, banjur sawise 30 minggu wuku kasebut bakal bali maneh menyang wiwitane, yaiku wuku Sinta.

“Cara nyebut wuku ing Desa Mirigambar iki ana pambedane karo nyebut ing umum-umume. Utamane nyebut Rigan lan Riga. Apa kang nyeebabake pambedane nyebut iku ora ana sing ngreti. Iku wis turun-tumurun wiwit jaman biyen”. (Pak Ugik, 11 Oktober 2014)

Adhedhasar pethikan kasebut, informan ngandharake yen cara nyebut wuku ing Desa Mirigambar iku ora padha karo umume. Pambedane iku ana ing Rigan lan Riga, nanging informan ora ngreti apa sebabe kok ana pambedane. Cara nyebut kasebut wis turun-tumurun wiwit jaman biyen lan pawongan saiki mung kari niru.

Ing Desa Mirigambar iki wis dadi kapitayane yen wuku lan dina iku ana gegayutane utawa ana gandheng cenenge. Miturut informan wuku-wuku kasebut ana kang ora oleh dianggo babar pisan nalika nindakake upacara mantu utawa tradhisi lan upacara adat liyane, yaiku diarani wuku malihan lan luwih pase wuku malihan malaikat. Diarani wuku malihan amarga wuku iku bisa molah-malih sawektu-wektu, kadhang kala malih apik nanging kadhang kala malih ala. Wuku-wuku kasebut antarane, Sinta, Rigan (Warigalit), Langkir, Tambir, lan Bala.

 “Wuku sing cacahe 30 iku ora kabeh bisa digunakake kanggo nduwe gawe, kayata mantu ngene iki. Saka 30 wuku kasebut, ana 5 wuku sing ora oleh digunakake, yaiku Wuku Sinta, Rigan, Langkir, Tambir, lan Bala. Wuku kasebut diarani wuku malihan, maksude wuku sing bisa molah-moleh sewayah-wayah, kadhang apik maleh ala lan ala maleh apik. Banjur tinimbang sing wiwitane apik dadi ala, mula luwih pase wuku malihan ora oleh digunakake kanggo mantu, lan iku wis dadi kapitayane masyarakat Desa Mirigambar”. (Pak Ugik, 11 Oktober 2014)

Adhedhasar pethikan kasebut diandharake yen saka 30 wuku iku, ora kabeh bisa digunakake kanggo mantu. Wuku kasebut antarane wuku Sinta, Rigan, Langkir, Tambir, lan Bala. Wuku kasebut diarani wuku malihan, kang ateges wuku kang bisa molah-maleh sawektu-wektu, kadhang kala becik dadi ala, lan ala bisa dadi becik. Kanggo ngindahari kang wiwitane becik dadi ala, mula luwih apik yen wuku-wuku kasebut ora digunakake. Saliyane iku wis dadi kapitayane masyarakat yen wuku malihan ora oleh digunakake kanggo nduwe gawe, kayata mantu.

Saliyane wuku malihan malaikat isih ana maneh wuku kang diugemi dening masyarakat desa Mirigambar ora oleh dianggo nindakake upacara mantu, yaiku wuku Sungsang lan Galungan. Sebabake wuku Sungsang ora oleh dianggo upacara mantu amarga wedine sawisie nindakake upacara mantu uripe manten loro kasebut bakal kebak panandang kang angel, tuladhane kaya golek sandhang lan pangan, saliyane iku kaluwargane uga oleh kasusahan sauwene uripe. Dene wuku Galungan yaiku wuku kanggo masang tumbal Seh Bakir ing tanah Jawa, amarga miturut masyarakat ing Desa Mirigambar nalika iku ana wong jarah-jarah, mula Seh Bakir masang tumbal. Saliyane iku wuku Galungan uga kanggo nyekel maling.

“Saliyane wuku malihan uga ana wuku maneh sing ora oleh digunakake, yaiku wuku Sungsang lan Galungan. Yen wuku Sungsang ora oleh digunakake iku alasane, wedine sawise mantu uripe manten kaloro bisa kasungsang-sungsang, tandang gawe apa wae bakal rekasa, utawa penake omong ora bisa nemoni urip penak. Dene wuku Galungan kasebut ora oleh digunakake ora amarga ana gayutane karo hari raya Galungan sing ana ing Bali. Nanging miturut kapitayan saka desa, yaiku wuku Galungan dianggep minangka wuku kang digunakake dening Seh Bakir ing tanah Jawa lan wuku Galungan uga dipercaya minangka wuku kanggo nyekel maling.” (Pak Ugik, 11 Oktober 2014)

Adhedhasar pethikan kasebut, informan ngandharake saliyane wuku malihan kang cacahe ana lima kasebut, uga ana wuku liya kang ora oleh digunakake kanggo mantu, yaiku wuku Sungsang lan Galungan. Wuku Sungsang ora oleh digunakake iku, amarga masyarakat percaya yen sawise mantu ing wuku Sungsang uripe manten kaloro ora bakal nemoni kapenak. Sasuwene tumandang gawe olehe mung rekasa. Dene wuku Galungan ora oleh digunakake iku ora ana gayutane karo hari raya Galungan ing Bali, nanging amarga kapitayane masyarakat dewe. Wuku Galungan dianggep minangka wuku kang digunakake dening Seh Bakir kanggo masang tumbal ing tanah Jawa, lan wuku kanggo nyekel maling. Mula miturut kapitayane masyarakat wuku-wuku kasebut ora oleh digunakake kanggo mantu utawa tradhisi lan upacara adat liyane.
Pasungdari
Pasungdari uga diarani Persanjan utawa Souji. Petungan dina kang durung tamtu ana ing dhaerah liya iki kang uga dadi kawigatene panliti, amarga pasungdari minangka petungan dina kang paling diwigatekake dening masyarakat Desa Mirigambar. Petungan Pasungdari yaiku petungan kanggo ngoreksi petungan kang paling keri dhewe, amarga patungan kang ora uwas, ora kubur, ora gotong lan neptune ora 9, kadhang kala ora mlebu ing pasungdari utawa persanjan. Ing persanjan ana maneka warna dina, yaiku: (1) dina satru, (2) dina serik, (3) dina kubur, (4) dina ngadhepi dina kubur, (5) dina uwas, (6) dina ngadhepi dina uwas, (7) dina gotong, (8) dina kapit, (9) dina sonya, (10) dina ora ketanggalan, (11) dina kaapit dina ora ketanggalan, lan (12) dina naas bapak manten wadon.
Dina Trep Kanggo Mantu

Petungan dina iku bab kang wigati kanggo nduwe gawe mligine mantu. Sadurunge mantu masyarakat nduweni panemu manawa dina kudu dietung kanthi trep, supaya ora ana alangan sasuwene mantu lan urip kepenak sawise. Mula sadurunge mantu dina kang trep mesthi dietung, dina-dina trep kasebut bakal diandharake kaya mangkene:
Dina Trep Adhedhasar Dina lan Wuku

Upacara mantu minangka salah sijine tradhisi kang asipat sakral. Nanging sadurunge nindakake mantu, umume masyarakat nganakake petungan dina luwih dhisik. Masyarakat nduweni panemu yen petungan dina sadurunge mantu iku minangka sawijining wujud tradhisi kang padha-padha asipat sakral. Kabeh dina iku becik nanging ana kang luwih becik, iku unen-unene wong Jawa. Tujuwan nindakake petungan dina sadurunuge mantu supaya oleh kabagyan sawise mantu lan diadohne saka samubarang kang ora dikarepake. Ing kene bakal diandharake tuladha dina kang trep kanggo mantu:
Calon manten lanang lahir dina Setu Kliwon, lan manten wadon lahir dina Rebo Legi. Dina Setu Kliwon neptune 17 lan dina Rebo Legi neptune 13, yen digunggung dadine 30. Naas bapak manten lanang dina Rebo Wage dene naas bapak manten wadon dina Setu Kliwon. Dina kang dianggep tre kanggo nemokake manten yaiku nganggo pathokan Pon, Wage, Kliwon, Wage, lan Legi. Iki kang ana gegayutane karo pathokan lahir, sandhing, pangan. Lara, lan pati. Ing kene kang dipilih yaiku lahir, sandhang, lan pangan. Amarga lahire manten lanang Setu Kliwon, mula dina kang dipilih Kliwon, Legi lan Pahing. Nanging amarga manten wadon lahir Rebo Legi mula kang dipilih Legi, Pahing lan Pon. Saka enem pasaran iku mung dipilih loro kanggo nemtokake dina trep, yaiku Legi lan Pahing. Ora milih Kliwon amarga mantene ora nganggo pasaran Kliwon, lan ora nganggo pasaran Pon amargao mantene ora nganggo pasaran Pon.

Saumpama nganggo pasaran Legi kang pas:

a. Dina Selasa Legi neptune 8 yen digunggung karo neptune calon manten kaloro dadine 38 banjur diperang 3 asile 12 turahe 2. Dina iki pas kanggo dege manten kaloro. Dege kang duwe dina Selasa Legi iki ana 6, yaiku:
a) Wuku Landep dina Selasa Legi, dina iki ora oleh kanggo mantu amarga dina ngadhepi dina uwas, yaiku dina Rebo Pahing.
b) Wuku Rigan dina Selasa Legi, dina iki ora oleh kanggo mantu amarga wuku Rigan minangka wuku malihan malikat.
c) Wuku Kuningan dina Selasa Legi, dina iki resik, ora uwas, ora kubur, ora gotong, ora kapit, lan ora sonya.
d) Wuku Kuruwelut dina Selasa Legi, dina iki resik, ora uwas, ora kubur, ora gotong, ora kapit, lan ora sonya.
e) Wuku Wuye dina Selasa Legi, dina iki ora oleh kanggo mantu amarga dina kapit, dina kang diapit dening dina uwas lan dina kubur, yaiku dina Senen Pahing lan Rebo Pahing.
f) Wuku Wayang dina Selasa Legi, dina iki ora oleh kanggo mantu amarga dinane uwas

b. Dina Jemuah Legi neptune 11 yen digunggung karo neptune calon manten kaloro dadine 41 banjur diperang 3 turahe 2. Dina iki pas kanggo dege manten kaloro. Dege kang duwe dina Jemuah Legi iki ana 6, antarane:

a) Wuku Wukir dina Jemuah Legi, dina iki dina resik, ora uwas, ora kubur, ora gotong, ora kapit, lan ora sonya.
b) Wuku Riga dinane Jemuah Legi, dina iki ora trep mula ora oleh kanggo mantu amarga dinane kubur.
c) Wuku Mrakeh dina Jemuah Legi, dina iki ora trep mula ora oleh kanggo mantu, amarga dinane uwas.
d) Wuku Langkir dian Jemuah Legi, dina iki ora trep mula ora oleh kanggo mantu amarga wuku Langkir minangka wuku malihan malaikat.
e) Wuku Menahil dina Jemuah Legi, dina iki ora trep mula ora oleh kanggo mantu amarga dina ngadhepi dina uwas, yaiku dina Setu Pahing
f) Wuku Klawu dina Jemuah Legi, dina iki resik, ora uwas, ora kubur, ora gotong, ora kapit, lan ora sonya.

c. Dina Setu Legi neptune 14 yen digunggung karo neptune manten kaloro dadine 44 banjur diperang 3 asile 14 turahe 2. Dina iki pas karo dege manten kaloro. Dina Setu legi manggon ing wuku:

a) Wuku Tolu dina Setu Legi, dina iki ora trep mula ora oleh kanggo mantu, amarga dinane uwas.
b) Wuku Sungsang dina Setu Legi, dina iki ora trep mula ora oleh kanggo mantu, amarga wuku Sungsang dadi kapercayane masyarakat Desa Mirigambar yen mantu ing wuku Sungsang mula sawise mantu uripe bakal kasungsang-sungsang.
c) Wuku Julungpujud dina Setu Legi, dina iki resik, ora kubur, ora uwas, ora kubur, ora gotong, ora kapit lan ora sonya.
d) Wuku Medhangkungan dina Setu Legi, dina iki resik, ora uwas, ora kubur, ora gotong, ora kapit, lan ora sonya.
e) Wuku Bala dina Setu Legi, dina iki ora trep mula ora oleh kanggo mantu, amarga wuku Bala minangka wuku malihan malaikat.
f) Wuku Watugunung dina Setu Legi, dina iki sejatine dina resik, ora uwas, ora kubur, ora gotong, ora kapit, lan ora sonya. Nanging wuku Watugunung iki ana kang gelem nganggo lan ana kang ora gelem nganggo, gumantung kapercayen dhewe-dhewe.

Dene saumpama milih nganggo pasaran Pahing kang pas:

d. Dina Akad Pahing neptune 14 yen digunggung karo neptu manten kaloro dadine 44 banjur diperang 3 asile 14 turahe 2. Dina iki pas kanggo dege manten kaloro. Dina Akad Pahing manggon ing wuku:

a) Wuku Sinta dina Akad Pahing, dina iki ora trep mula ora oleh kanggo mantu amarga wuku Sinta minangka wuku malihan malaikat.
b) Wuku Gumbreg dina Akad Pahing, dina iki resik, ora uwas, ora kubur, ora gotong, ora kapit, lan ora sonya.
c) Wuku Galungan dina Akad Pahing, dina iki ora trep mula ora oleh kanggo mantu, amarga wuku Galungan wis dadi kapercayane masyarakat Desa Mirigambar minangka wuku kanggo masang tumbal ing tanah Jawa, lan wuku kanggo nangkap maling.
d) Wuku Pahang dina Akad Pahing, dina iki ora trep mula ora oleh kanggo mantu amarga dinane uwas.
e) Wuku Maktal dina Akad Pahing, dina iki ora trep mula ora oleh kanggo mantanan amarga dinane kubur.
f) Wuku Wugu dina Akad Pahing, dina iki resik, ora uwas, ora kubur, ora gotong, ora kapit, lan ora sonya.

e. Dina Kemis Pahing neptune 17 yen digunggung karo neptu manten kaloro dadine 47, banjur diperang 3 asile 15 turahe 2. Dina dianggep pas karo dege manten kaloro. Dina Kemis Pahing manggon ing wuku:

a) Wuku Kranthil dina Kemis Pahing, dina iki ora trep kanggo mantu, amarga dinane satru, Kemis menyang omahe Akad.
b) Wuku Julung dina Kemis Pahing, dina iki sejatine dina resik, ora uwas, ora kubur, ora gotong, ora kapit, lan ora sonya. Nanging wuku Julung wis dadi kapercayane masyarakat desa Mirigambar yen ora oleh kanggo nemokake manten, amarga wuku Julung digawe nyawur wiwih pari.
c) Wuku Madhasiya dina Kemis Pahing iku dina resik, ora uwas, ora kubur, ora gotong, ora kapit, lan ora sonya.
d) Wuku Tambir dina Kemis Pahing, dina iki ora trep kanggo nemokake mantu, amarga wuku Tambir minangka wuku malihan maliakat.
e) Wuku Prangbakat dina Kemis Pahing, dina iki oleh kanggo nemokake manten, amarga dina ngadhepi dina kubur utawa tungguk layon, yaiku dina Jemuah Pon.
f) Wuku Dhukut dina Kemis Pahing, dina iki resik, ora uwas, ora kubur, ora gotong, ora kapit, lan ora sonya.

Adhdhasar andharan kasebut dina kang pas kanggo mantu utawa kanggo nemokake manten ana limang pilihan, yaiku: (1) Selasa Legi wuku Kuningan lan Kuruwelut, (2) Jemuah Legi wuku Wukir lan Klawu, (3) Setu Legi wuku Julungpujud lan Medhangkungan, (4) Akad Pahing wuku Gumbreg lan Wugu, lan (5) Kemis Pahing wuku Madhasiya lan Dhukut.
Dina Trep Adhedhasar Taun

Dina trep kanggo mantu adhedhasar dina lan wuku wis diandharake sadurunge, banjur iki bakal diandharake dina trep kanggo mantu adhedhasar dina, wuku, tanggal, sasi, lan taun. Ing jaman biyen masyarakat desa Mirigambar nduweni pathokan tanggal sajrone mantu, lan iku wis dadi tradhisi lan kapitayane masyarakat, amarga tanggal sajrone mantu iku dianggap ana wewatesane. Tanggal kasebut biasane diwiwiti tanggal 1 nganti tumekane tanggal 10 ora oleh kanggo mantu, apa maneh yen isih nduwe gawe kang kapisan.
Tuladhane dina trep sajrone mantu adhedhasar dina, wuku, tanggal, sasi ing taun Ehe.

Calon manten lanang lahir dina Setu Wage neptune 13, lan calon manten wadon lahir dina Setu Wage neptune 13, banjur yen digunggung dadine 26. Naas bapak manten lanang dina Akad Pon, dene naas bapak manten wadon Jemuah Pahing. Lahire manten kaloro Ripuh dina utawa lahir ing dina lan pasaran kang padha, yaiku Setu Wage. Dideleng saka naas bapak calon manten kaloro yaiku Akad Pon lan Jemuah Pahing, dadi golekane dina ana telung warna, antarane dina kang ana pasarane Wage, Kliwon, lan Legi. Dene kanggo nemtokake dinane dijumlahake karo neptu manten kaloro, supaya yen digunggung kabeh banjur dipancasuda 3 isih turah 2 kanggo dege manten. Saumpama ora ana banjur nganggo pathokan rampas, yaiku gunggung neptune calon manten kaloro karo neptune dina kang dibutuhake yen dipancasuda 3 bisa entek. Dadi dina kang dipilih ing antarane:

1) Akad Wage

Yen nganggo dina Akad Wage neptune 9 banjur digunggung karo neptu manten kaloro dadi 35 banjur dipancasuda 3 olehe 11 turahe 2, pas dege kanggo manten kaloro. Dene manggone ing tanggal 3 sasi Bakdo Mulud tahun Ehe. Nanging kurang trep yen kanggo wong mantu kaping pisan amarga tanggale kurang saka 10.

2) Kemis Wage

Yen nganggo dina Kemis Wage neptune 12 banjur digunggung karo neptu manten kaloro dadi 38 banjur dipancasuda 3 olehe 12 turahe 2, pas kanggo dege manten kaloro. Dene manggone ing tanggal 28 sasi Bakdo Mulud wuku Tolu tahun Ehe.

3) Senen Kliwon
Yen nganggo dina Senin Kliwon neptune 12 banjur digunggung karo neptu manten kaloro dadi 38 banjur dipancasuda 3 olehe 12 turahe 2, pas kanggo dege manten kaloro. Dene manggone ana loro, yaiku kang kapisan ing tanggal 1 sasi Rejeb wuku Madhasiya tahun Ehe. Banjur kang kapindho manggon ing tanggal 12 sasi Pasa wuku Prangbakat tahun Ehe, nanging umume sasi Pasa mung digawe ijab kabul wae.

4) Rebo Kliwon
Yen nganggo dina Rebo Kliwon neptune 15 banjur digunggung karo neptu manten kaloro dadi 41 banjur dipancasuda 3 olehe 13 turahe 2, pas kanggo dege manten kaloro. Dene manggone ing tanggal 16 Rejeb wuku Pahang tahun Ehe.

5) Senin Legi
Yen nganggo dina Senen Legi neptune 9 banjur digunggung karo neptu manten kaloro dadi 35 banjur dipancasuda 3 olehe 11 turahe 2, pas kanggo dege manten kaloro. Dene manggone ing tanggal 23 sasi Sawal wuku Watugunung tahun Ehe. Nanging wuku Watugunung iku ana kang nganggo ana kang ora, gumantung karo kapercayane.

6) Rebo Legi

Yen nganggo dina Rebu Legi neptune 12 banjur digunggung karo neptune manten kaloro dadi 38 banjur dipancasuda 3 olehe 12 turahe 2, pas kanggo dege manten kaloro. Dene manggone ana loro, yaiku kang kapisan ing tanggal 20 sasi Bakdo Mulud wuku Kranthil tahun Ehe. Banjur kang kapindho manggon ing tanggal 27 sasi Sawal wuku Dukut tahun Ehe. Nanging miturut Aboge dina Rebo Legi iku dina ora ketanggalan.
Fungsi kang Kinandhut Sajrone PDKM

Petungan dina bisa diarani salah sijine tradhisi, amarga saben arep nindakake upacara mantu masyarakat ora bisa uwal saka petungan dina. Petungan dina dianggep padha-padha sakrale karo upacara mantu. Iku ngono amarga wis dadi kapercayane masyarakat saben arep mantu. Petungan dina menehi fungsi kang akeh banget tumrap masyarakat mligine ing Tulungagung. Kaya kang diandharake dening Pak udi.

“Petungan dina iki wis bisa diarani tradhisi mbak, lan dadi kapercayane masyarakat. Saben nindakake mantu, masyarakat ing sekitar kene mesthi golek dina kang patut kanggo nduwe gawe mantu. Fungsi kang kinandhut sajrone petungan dina iki akeh banget, kayata nguri-uri tradhisi kang wis ditindakake wiwit jaman biyen, supaya ora ilang. Saliyane iku yen dina dietung kanthi trep nalika nindakake mantu, mula dpercaya bisa didohne saka bebaya lan bisa urip kanthi tintrim salawase, lan liya-liyane.” (Pak Udi, 15 Oktober 2014)

Adhedhasar andharan kasebut, fungsi petungan dina tumrap masyarakat Tulungagung iku akeh banget. Salah sijine yen masyarakat nindakake petungan dina mantu, iku minangka wujud panyengkuyung anane petungan dina kang dadi tradhisi lan kapitayane masyarakat, amarga masyarakat percaya anane bebaya sawise nindakake mantu tanpa ngetung dinane kanthi trep. Miturut kapercayane masyarakat, kabeh dina iku durung mesthi yen becik, mula kudu dietung dhisik sadurunge nggunakake dina kasebut. Saliyane iku, fungsi kang paling wigati kanggone masyarakat yaiku bisa menehi katintrimane masyarakat ing Tulunagung, amarga petungan dina iki ora bisa uwal saka panguripane masyarakat ing bebrayan. Kajaba iku masyarakat diajab bisa ngrembakakake tradhisi kang wis ana, supaya ora muspra.
Nyuwun Keslametan Marang Gusti

Tradhisi iki wis dianggep wajib dilakoni dening masyarakat saben nindakake mantu. Bebrayan uga mercayani yen nindakake petungan dina iku bisa oleh keslametan saka Gusti Allah, iku amarga bebrayan precaya karo adat kang wis dadi pakulinan. Iki minangka wujud masyarakat anggone golek keslametan, amarga yen salah milih dina bakal oleh bebaya sabubare mantu. Andharan kasebut kaya dene kang diandharake dening Bapak Udi.

”PDKM iki mesthi dilakoni dening masyarakat sadurunge nindakake upacara mantu. Masyarakat kabeh percaya yen nindakake petungan dina sadurunge mentenan iku bisa oleh keslametan saka Gusti Allah. Iku minangka kapercayane masyarakat kang wis dadi pakulinan, dadi kaya-kaya kurang marem yen ora nglakoni petungan dina. Masyarakat bener-bener precaya sawise mantu bakal oleh keslametan yen dinane dietung kanthi trep.” (Pak Udi, 15 Oktober 2014)

Adhedhasar andharan kasebut bisa dingerteni yen keslametan sajrone nindakake mantu iku paling wigati sajrone panguripane manungsa. Nindakake petungan dina sajrone mantu iku minangka wujud golek keslametan saka Gusti Allah. Keslametan saka Gusti Allah minangka restu utama kang kudu diolehake, amarga manungsa ana ing ngalam ndonya iku amarga kersane Gusti Allah. Mula saka iku PDKM iki kudu terus dirembakake supaya ora muspra lan kaleksanan nganti dina tembe kang ndadekake manungsa oleh keslametan lan kemakmuran sawise mantu.
Ngleluri Budaya Jawa Tumrap Masyarakat

PDKM pancen isih ngrembaka lan diugemi dening masyarakat Mirigambar. Senadyan wis kena pangaribawa saka negara manca lan majune IPTEK. Akeh budaya lan tradhisi kang wis cures amarga pangaribawa saka jaman globalisasi kaya saiki. Mula saka iku anane panliten iki, dikarepake supaya tradhisi iki bisa tetep lumaku lan luwih dingerteni dening masyarakat, kaya diandharake dening Pak Udi.

“Dianakake PDKM iki, minangka salah sijine wujud nguri-uri kabudayan Jawa. Salah sijine cara kanggo nguri-uri, yaiku ngandhani bocah-bocah cilik supaya bisa ngerteni lan ngugemi tradhisi kang ana, supaya bocah cilik dadi wigati karo babagan kasebut”. (Pak Udi, 15 Oktober 2014) 

Andharan kasebut bisa dimangerteni yen budaya lan tradhisi pancen kudu tansah diuri-uri lan dijaga kalestarene supaya ora muspra amarga owahing jaman kaya suwe saya nemen. Mula saka iku para generasi mudha dikarepake supaya gelem panyengkuyung sarta nguri-uri budaya lan tradhisi kang wis ana. Wujud saka nguri-uri tradhisi kasebut kanthi cara mlajari lan maca buku-buku kang ana gegayutane karo petungan dina, kayata primbon. Kanthi cara kasebut tradhisi iki bisa tetep kajaga nganti dina tembe.
Miangka Sarana Panggulawenthah Generasi Mudha

Nilai-nilai kang kinadhut sajroning PDKM bisa luwih migunani tumrap para generasi mudha, nanging generasi mudha jaman saiki luwih wigati karo tradhisi saka barat kang sabenere bisa ngrusak tradhisi lokal.

“Akeh mbak, para generasi mudha jaman saiki sing ora gelem mlajari lan ngerteni ngenani budaya lan tradhisi sing wis ana wiwit leluhur biyen. Iku kabeh disebabake amarga anane pangaribawa saka globalisasi lan manca nagara. Saliyane iku uga dipangaribawani IPTEK sing saya suwi saya maju. Para mudha jaman saiki kuwi senengane sing langsung dadi, kayata yen golek dina sing apik iku digoleki liwat internet. Petungan saka internet iku yen miturut tradhisi akeh sing ora cocog, amarga yen manut tradhisi iku akeh banget aturane.” (Pak Ugik, 11 Oktober 2014)

Miturut ngendikane informan kasebut, akeh banget generasi mudha kang ora gelem mangerteni ngenani budaya lan tradhisi kang wis lumaku, tuladhane kaya petungan dina iki. Para generasi mudha ora gelem mlajari utawa mangerteni babagan petungan dina amarga petungan dina iku saiki wis kena digoleki nganggo internet. Para generasi mudha kaya mangkono iku amarga oleh pangaribawa saka manca nagara, saliyane iku IPTEK kang saya maju uga menehi pangaribawa kang gedhe kanggo generasi mudha.
Owah-owahaning Petungan Dina

Kabudayan mligine tradhisi iku nduweni sipat dinamis, yaiku bisa owah kapan wae manut lumakune jaman kang ora tetep. Mula saka iku tradhisi minangka salah sijine kabudayan kang ngalami owah-owahan. Masyarakat minangka subyek kang nindakake tradhisi kasebut kudu nduweni pamikiran kang luwih maju lan kreatip, kanggo luwih ngrembakake lan njaga kalestaren tradhisi kang wis ana wiwit biyen, yaiku PDKM.
Bedane Jaman Biyen lan Saiki

Tradhisi Petungan Dina iki ana wiwit biyen, nanging tamtune ana pambedane antarane jaman saiki karo jaman kepungkur. Supaya meruhi lan mangerteni apa wae babagan kang nyebabake ing jaman biyen lan saiki ngalami owah-owahan, yaiku bisa dideleng saka pamilihan tanggal,sarana kang digunakake sajrone ngitung dina, lan cara ngetung dina. Andharane kaya ing ngisor iki:
Pamilihan Tanggal

Pamilihan tanggal iku uga dadi babagan kang wigati kanggone masyarakat ing jaman biyen saliyane pamilihan dina. Masyarakat nduweni panemu ngenani pamilihan tanggal kang miturute uga menehi pangaribawa sajrone nindakake mantu utawa nduwe gawe liyane. Masyarakat ora ana sing gelem nduwe gawe yen tanggale enom, yaiku antarane tanggal 1 nganti 10. Miturut panemune masyarakat yen tanggal kasebut digunakake kanggo mantu bakal kangelan anggone golek sandhang pangan ing tembe buri. Mula sabisane tanggal-tanggal ksebut diindhari dening masyarakat. Nanging bebarengan karo owah lan majune jaman, babagan pamilihan tanggal 1 nganti 10 kang dianggep menenehi pangaribawa tumrap ekonomi wis ora sepira digetekake maneh. Owahe pamilihan tanggal iku disebabake karo pangupajiwane masyarakat akeh kang padha lunga menyang manca nagari. Alasane pawongan kang lunga amarga tiket pesawat kang ora bisa ana sawektu-wektu, lan olehe ijin saka pandhuwurane uga ana wawatesane, kadhang kala ing tanggal-tanggal enom, lan ora bisa omong ora. Owah-owahan kasebut wis dumadi wiwit 20an tahun kepungkur, yaiku nalika wiwitane padha golek sandhang pangan menyang manca nagara.
Sarana Pangetung

Owah-owahan liyane kang dumadi sajrone PDKM yaiku saka sarana kang digunakake kanggo ngetung dina. Owah-owahan iki kang paling onjo saka owah-owahan liyane. Sarana pangetungan kang digunakake sajrone petungan dina iku ana bedane ing jaman biyen lan saiki, yaiku bisa dideleng kaya ing tabel ngisor iki:
Tabel 4.16: Tatal lan gobog

	No.
	Biyen
	Saiki

	1.
	Tatal

yaiku awujud kayu kang ana ukiran-ukiran arupa simbol.
	Epek-epek tangan kiwa

	2.
	Gobog

yaiku awujud dhuwit jaman biyen kang bolong tengahe.
	Amarga gobog ing jaman saiki wis kangelan anggone golek lan mung wong biyen kang duwe, mula gobog bisa diganti nganggo barang liayane, kayata jagung, watu, jalu watu, lan barang liyane kang nduweni fungsi minangka sarana kanggo ngetung.


Cara Ngetung Dina
Carane ngetung dina wiwit mula sangkane nganti saiki uga ngalami owah-owahan. Iku kabeh bisa dideleng saka gunane tatal lan gobog. Tatal wis ora digunakake maneh dening masyarakat Desa Mirigambar sajrone petungan dina. Iku disebabkae wis jarang ana kang bisa maca simbol-simbol kang ana sajrone tatal. Simbol-simbol ing tatal iku cacahe akeh banget. Saking angele cara ngapalne simbol-simbol kang ana, mula pawongan ing jaman saiki wis ora gelem ngapalne simbol-simbol kasebut. Saliyane iku saka sumber kapisan, yaiku nana moyang jaman biyen kang nyebarake kanthi cara turun-tumurun nganti saiki wis ora genah kepriye carane maca. Akeh simbol-simbol kang wis ora bisa kawaca. Dene cara ngetung nganggo bogog mung kadhang kala wae, amarga wong tukang ngetung dina ora kabeh duwe gobog.
Faktor-faktor kang Mangaribawani Owah-owahan

Owah-owahaning PDKM iki disebabkae dening faktor-faktor. Ing antarane faktor internal lan eksternal. Andharane kaya ing ing ngisor iki.
Faktor Internal

Sajrone kaleksanane PDKM, masyarakat uga nemokake samubarang anyar, yaiku kang biyene ngetung nganggo tatal lan gobog, saiki tatal lan gobog wis ora kanggo amarga ditemokake samubarang kang luwih kepenak, yaiku mung nganggo epek-epek tangan kiwa. Tangan dianggep luwih kepenak, saliyane iku yen sawektu-wektu ana wong takon dina, ora prelu nggoleki nganggo tatal amarga metu-sametu wong ora gawa sarana kanggo ngetung dina.
Faktor Eksternal

Faktor eksternal sajrone PDKM uga jarang ana. Dadine Senadyan ana pendhudhuk pindhahan saka dhaerah jaba, nanging sethithik wae ora menehi pangaribawa lan nganti saiki tradhisi kang wis lumaku wiwit biyen isih tetep ana lan ngremabaka nganti saiki.
Unsur Anyar kang Mlebu Sajrone PDKM

Ing jaman maju kaya mangkene iki sethithik akeh menehi pangaribawa marang para mudha. Saka pangaribawa kasebut menehi akibat kang ora sethithik. Pangaribawa iku ndadekake para mudha lali marang budaya kang kudune diuri-uri, amarga para mudha luwih seneng karo budaya jaba kang dianggep luwih modern.

“Bocah-bocah saiki kuwi wis kena pengaruhe jaman, mbak. Apa maneh anane internet, apa wae bisa digoleki mung nganggo internet. Gara-gara internet akeh kabiyasan sing ditinggalne, kayata ya ngenani tradhisi-tradhisi sing kudune dilestarekake. Akibate para mudha iku sing diajab bisa dadi generasi penerus, malah kena diarani dadi generasi perusak.” (Pak Udi, 16 April 2015)

Adhedhasar andharan kasebut bebarengan karo lumakune jaman, kayata majune IPTEK lan anane internet ndadekake para mudha lali marang budayane dhewe. Akibat kang paling utama, yaiku para mudha luwih milih budaya jaba tinimbang budaya lokal kang dianggep kuna. Para mudha wiwitane diajab bisa dadi generasi penenrus, nanging amarga jaman kang kaya mangkene malah ndadekake generasi perusak. Pungkasane budayane dhewe dadi saya cures lan budaya jaba saya dadi ngrembaka.
PANUTUP

Dudutan

Adhedhasar dhata kang wis dikumpulake lan diandharake dening panulis kang ana ing sub bab sadurunge bisa didudut asiling panliten. Dudutan ngenani asiling panliten mujudake sawijining bab kang wigati banget lan cundhuk karo tujuwan nganakake panaliten. Dudutan kang bisa diandharake, yaiku:

PDKM ing Tulungagung, mligine Desa Mirigambar dadi salah sijine tradhisi lan kabudayan kang wiwit biyen nganti saiki isih dijaga lan dilestarekake dening masyarakat panyengkuyunge. TPDK ditindakake dening salah sijine masyarakat nalika golek dina kanggo mantu. Asiling saka panliten ngandharake fungsi, lan owah-owahaning PDKM. 

 Petungan dina mligine kanggo mantu digunakake masyarakat kanggo nggoleki dina trep lan ora trep kanggo mantu. Adhedhasar petungan dina kang ana ing Tulungagung, mligine Desa Mirigambar nduweni cara petungan dina kang rada beda karo petungan dina ing umume. Petungan dina kasebut ana pathokane kang ora bisa dipisah-pisah amarga ana gegayutane antarane siji lan sijine, yaiku (1) taun, (2) penanggalan, (3) sasi, (4) dina lan pasaran, (5) wuku, sarta (6) pasungdari. Babagan kang mbedakake cara petungan dina ing desa Mirigambar karo desa liyane yaiku pasungdari. Fungsi saka Pasungdari kanggo ngerteni dina kang ora trep, ing antarane (1) dina satru, (2) dina serik, (3) dina kubur, (4) dina ngadhepi dina kubur, (5) dina uwas, (6) dina ngadhepi dina uwas, (7) dina gotong, (8) dina kapit, (9) dina sonya, (10) dina ora ketanggalan, (11) dina kaapit dina ora ketanggalan, lan (12) dina naas bapak manten wadon.

Petungan dina menehi fungsi kang akeh banget kanggo masyarakat, yaiku (1) kanggo golek keslametan saka Gusti Kang Maha Kuwaos nalika mantu, (2) kanggo ngadohne masyarakat saka samubarang kang ora dikarepake, lan (3) kanggo njaga kalestarene petungan dina kang wis ana wiwit jaman leluhur, supaya ora ilang lan cures.

Kabudayan mligine PDKM mujudake sawijining kabudayan kang asipat dinamis lan bisa owah ginawa mangsa. PDKM ing jaman biyen lan saiki wis akeh bedane, ing antarane (1) pamilihan tanggal, (2) sarana pangetung, lan (3) cara ngetung. Pangrembakane jaman ing babagan teknologi melu mlebu minangka unsur anyar kang mangaribawani petungan dina. Dene faktor kang ndayani owah-owahaning PDKM yaiku faktor intern kang awujud discovery lan invention, sarta faktor eksternal kang awujud difusi lan akulturasi.
Pamrayoga

Kanggo nguri-uri budaya lan tradhisi kang wis saya kegerus jaman, minangka panyengkuyung kudu bisa nuwuhake rasa seneng. Jalaran saka rasa seneng mula ndadekake manungsa bakal nduweni pamikiran kanggo nglestarekake salah sijine tradhisi, yaiku petungan dina. Saka rasa seneng uga, manungsa bakal meruhi ngenani fungsi petungan dina mligine kanggo mantu, lan akibat apa wae kang bakal ditrima yen ora nindakake petungan dina kang wis dadi kapitayan. Saka alasan kasebut ndadekake manungsa sadhar ngenani sepira wigatine petungan dina kanggo kalangsungane urip ing bebrayan, lan kepriye carane petungan dina kudu tetp lumaku ing dina tembe.

Sajrone urip iku ngalami owah. Semono uga masyarakat lan kabudayan kang ora bisa ngindhari owah-owahan kang ginawa mangsa. Pangrembakane jaman kang saya maju kudu disikapi kanthi sipat wicaksana lan selektif, tegese ora saben samubarang kang anyar iku ditampa, nanging kudu diselarasake karo kapribaden lan karakter minangka masyarakat Jawa lan sosial religi. Tradhisi oleh ngalami owah-owahan, nanging ora ngilangi inti lan esensi saka tradhisi kasebut. Bab kasebut kudune diwulangake marang para mudha minangka golongan kang nampa tongkat kabudayan Jawa.

